
„Ég er umkringdur frábæru fólki 
sem er með mér í þessu, æfingar 
ganga vel og allt er á áætlun,“ 
segir Þór Breiðfjörð, söngvari og 
leikari, en nýr íslenskur gaman-
rokksöngleikur eftir hann, Hark, 
verður frumsýndur í næstu viku. 

Söngleikurinn er hugsaður fyrir 
fullorðna og á sér stað á tímamótum 
í lífi miðaldra poppstjörnu, Jóhanns 
Víkings, sem má muna fífil sinn feg-
urri. Sjónum er beint að sambönd-
um hans í fortíð og framtíð, ekki 
síst sambandinu við rótarann og 
allsherjarreddarann Dodda. Inn í líf 
þeirra kemur svo rokkstjarnan Fjóla 
Svif með nýja strauma og viðhorf. 
Söngleikurinn tekur á þekktum að-
stæðum í lífi íslensks tónlistarfólks.

„Ég byrjaði að hugsa um þetta 
fyrir sjö eða átta árum og setti 
þá saman fyrstu drög að handriti 
söngleiksins, en í byrjun var þetta 
einleikur fyrir mig til að syngja. 
Ég samdi nokkur lög og spekúler-
aði heilmikið í hvernig þetta ætti 
að vera, en þegar Björgvin Franz 
Gíslason hringdi í mig og hvatti mig 
til dáða, þá fór boltinn að rúlla. Við 
fórum saman til fundar við pabba 
hans, Gísla Rúnar Jónsson heitinn, 
og fengum viðbótarsögur úr tónlist-
arbransanum. Aðrar kempur eins 
og Magnús Kjartansson og Ásgeir 
Óskarsson lögðu líka sitt af mörkum 
í sögum og ráðgjöf. 

Í framhaldinu fór ég að hugsa 
þennan söngleik út frá kostulega 
meðvirku sambandi á milli aðal-
persónunnar Jóhanns Víkings og 
rótara hans Dodda og yfirvofandi 
uppgjöri. Þá fór þetta á flug og við 
fengum þróunarstyrk frá sviðslista-
sjóði í covid-tíð til að flytja söngleik-
inn einu sinni, sem við og gerðum 
2021. 

Eftir þann flutning vorum við 
komin með nokkuð heillegt verk og 
uppistöðuna í teymi og nú erum við 
hér, komið að frumsýningardegi,“ 
segir Þór og bætir við að hann hafi 
fengið  Orra Hugin Ágústsson með 
sér sem leikstjóra og dramatúrg, og 

Davíð Sigurgeirsson sem tónlistar-
stjóra og útsetjara. „Davíð á eitt stef 
í verkinu, við endursömdum saman 
vers í lokalaginu, en þar fyrir utan er 
öll tónlist eftir mig sem og söngtext-
ar og handrit.“ 

Líka dramatísk augnablik
Þór segir Hark vera grafalvarlegan 

gamansöngleik, enda séu til bæði 
kómískar og dramatískar sögur úr 
íslenska tónlistarbransanum.

„Ég þekki mikið af fólki í bransan-
um og hef í gegnum árin heyrt mikið 
af sögum, en ég tek fram að þetta er 
algerlega sjálfstæð saga. Þetta er í 
raun ástríkur óður til bransans, til 
fólksins sem hefur skapað tónlist í 
gegnum áratugina og þeirrar grát-
broslegu, glæsilegu og oft hugdjörfu 
baráttu sem þessir einstaklingar 

standa í. Við erum vissulega með 
nokkuð ýktan karakter, sem Jóhann 
Víkingur er, og ég leik hann, en í 
hlutverki rótarans er Hannes Óli 
Ágústsson. 

Þriðja hlutverkið er í höndum 
Reykjavíkurdóttur, Þórdísar Bjarkar 
Þorfinnsdóttur, hún leikur ungu 
rokkstjörnuna sem kemur inn í líf 
þeirra félaga með nútímann og fjör-
ið. Hún hjálpar risaeðlunum aðeins 
að draga sig inn í 21. öldina, en það 
er svo gaman að sjá kynslóðir koma 
saman með opið hjarta og sjá að 
við erum öll eins. Hugarfarið er það 
sem skiptir máli, og það eru einmitt 
fallegu skilaboðin í þessu öllu, en 
við erum líka aðeins að gera grín að 
ákveðnum gamaldags karllægum 
viðhorfum. 

Fyrst og fremst er þetta mikið stuð 

og farsi, glæný og fersk grípandi 
tónlist. Þetta er rokk og ról fyrir alla, 
þar sem sögð er saga sem kannski 
fær fólk til að hugsa. Mögulega 
kallar þetta fram tár á hvarmi á ein-
hverjum tímapunkti, því þó þarna sé 
heilmikill hasar eru líka dramatísk-
ari augnablik. Okkar erfiðustu tímar 
geta stundum verið grátbroslegir og 
jafnvel hlægilegir, stutt getur verið 
á milli gráts og hláturs og allt í lagi 
með það, því þannig er alvöru líf.“ 

Stjórnar söngleikjadeild
Þór segist vera mikill söngleikja-

aðdáandi. „Ég er upphaflega söngva-
skáld og sögumaður, en fljótlega á 
ferlinum fór ég í nám í  söngleikjum 
og starfaði úti í alþjóðlegum söng-
leikjum í rúman áratug. Ég hef 
undanfarin ár verið að kenna og 

stjórna söngleikjadeild Söngskóla 
Sigurðar Demetz, og þar er mikið 
af æðislegu ungu fólki og dúndrandi 
gott teymi sem er með mér í að setja 
upp söngleiki á hverjum einasta 
vetri. Þetta er söngleikjafólk fram-
tíðarinnar, forfallnir söngleikjanörd-
ar sem fara út á sýningar og fylgjast 
vel með.“

Þór segir grasrótina hvort tveggja 
sterka og góða bæði í söngleikjum 
og í óperu á Íslandi. „Öflugt fólk 
hefur mikla ástríðu fyrir framgöngu 
þessara listgreina, en Íslenska 
óperan á sér vissulega lengri sögu 
og góða arfleifð. Söngleikjalistin sem 
sérlistgrein hefur ekki verið ræktuð 
á sama hátt, sárafáir söngleikir 
fyrir fullorðna hafa komið fram 
á 21. öldinni, sem eru alíslenskir 
og samdir frá grunni. Ekki hafa 
verið sett markmið hjá  íslenskum 
listastofnunum um að taka sérstak-
lega fyrir söngleikjalistina og passa 
að ný verk komi fram sem eru ekki 
barnasöngleikir, að þeim ólöstuð-
um. Þetta þurfa ekki að vera stórir 
söngleikir með 40 manns, við höfum 
dæmi um Litlu hryllingsbúðina, þar 
voru ekki margir leikarar en verkið 
lifir áfram góðu lífi og eins hafa 
fámennir söngleikir lifað lengi á 
Broadway. 

Nóg er af áhugasömu fólki hér 
og ég hef skrifað tvö létt verk fyrir 
söngleikjadeildina sem ég stýri. Við 
Orri Huginn höfum verið í ákveðnu 
frumkvöðlastarfi við að þýða 
nýja erlenda söngleiki fyrir okkar 
nemendur, til dæmis á síðasta ári 
þýddum við Something rotten, eða 
Eitthvað rotið, söngleik sem hefur 
verið sýndur á Broadway. Nú eru 
þessar faglegu gæðaþýðingar til 
staðar og skólar hafa haft samband 
við okkur, af því það vantar að nýj-
ustu söngleikirnir séu þýddir yfir á 
 íslensku svo hægt sé að flytja þá hér 
á landi,“ segir Þór sem er að vinna 
að sólóplötu og ætlar að ferðast 
einn í sumar um landið og spila sína 
tónlist á nokkrum stöðum og segja 
sögur.

Gamanrokksöngleikurinn Hark er 
frumsýndur í Tjarnarbíói fimmtu-
daginn 22. febrúar kl. 20.30.

 Þríeyki F.v. Hannes Óli Ágústsson, Þór Breiðfjörð og Þórdís Björk Þorfinnsdóttir í hlutverkum sínum.

Brian Griffin ljósmyndari látinn
Brian Griffin 
ljósmyndari 
lést í London 
26. janúar 
sl. Hann var 
mörgum 
Íslendingum að 
góðu kunnur. 
Hann fæddist 
í Birmingham 
13. apríl 1948 
og ólst upp í því 

sem kallast Black Country, sem æ 
síðan var áhrifamikið sögusvið í 
listsköpun hans.

Griffin varð þekktur af verkum 
sínum, ekki síst á 9. áratugnum. 

Má þar meðal annars nefna 
myndir sem notaðar voru á plötu-
umslögum, s.s. á plötu Depeche 
Mode, The Broken Frame, en sú 
mynd hlaut alþjóðlega viðurkenn-
ingu og verðlaun.

Hann hélt fjölda einkasýninga 
og verk hans eru í eigu listasafna 
um víða veröld. Fjölmargar ljós-
myndabækur hafa verið gefnar 
út með verkum hans þar sem 
íslensk náttúra leikur víða stórt 
hlutverk. Brian Griffin var mikill 
Íslandsvinur og kom reglulega til 
landsins og eignaðist hér marga 
vini. Kona hans var Brynja Sverr-
isdóttir skartgripahönnuður.

 Brian Griffin

Hendi næst í Ásmundarsafni
Hendi næst nefnist sýning sem opnuð verður í 
Ásmundarsafni í dag, laugardag, kl. 15. Þar mætast 
verk Ásmundar Sveinssonar (1893-1982) og tíu 
samtímalistamanna. Listamennirnir sem auk 
Ásmundar eiga verk á sýningunni eru Anna Júlía 
Friðbjörnsdóttir, Arna Óttarsdóttir, Árni Jónsson, 
Carissa Baktay, Elísabet Brynhildardóttir, Hildur 
Bjarnadóttir, Klemens Hannigan, Ragnheiður 
Gestsdóttir, Sigurrós G. Björnsdóttir og Sindri 
Leifsson. Sýningarstjóri er Becky Forsythe.

„Listamennirnir eiga það sammerkt að skapa 
myndverk sín með eigin höndum og nýta rótgrón-
ar handverkshefðir við listsköpun sína. Sýningin 
endurspeglar vaxandi áhuga samtímalistamanna 
sem og áhorfenda á handverki en jafnframt verður horft til baka til þess að 
gera grein fyrir því hvernig arfleifð Ásmundar endurómar í framúrstefnu-
legri tjáningu samtímans. Á 20. öld urðu mörkin milli listar og handverks 
óljós, þar sem listamenn fóru að gera tilraunir með handverksaðferðir í 
listsköpun sinni. Í dag nota samtímalistamenn handverk óhikað. Þeir leita 
nýstárlegra og óvæntra leiða í handverksaðferðum og gera hina aldagömlu 
umræðu um aðskilnað handverks og listar úrelta,“ segir í tilkynningu.

Leir  Myndverk sköpuð 
með eigin höndum. 

Ungir semja, fullorðnir flytja.

Vertu með í Upptaktinum!

Umsóknarfrestur til 21. febrúar.

Nánari upplýsingar á harpa.is/upptakturinn


